
АҒАЙЫН АРАСЫ 
НЕГЕ СУЫДЫ

СІЗ НЕ ДЕЙСІЗ?

Аманыңда елжіреп,
Мақтайтын да ағайын,
Алыстамай, айналып,
Жақтайтын да ағайын.
Ауырыңды жеңіл ғып, 
Жоқтайтын да ағайын,
Еркелетіп бетіңнен,
Қақпайтын да ағайын.
Жаман атақ бойыңа,
Тақпайтын да ағайын – деп жырлапты  Машһүр 
Жүсіп. Шынымен солай ма? Елжіреп, еркелейтін, 
бетіңнен қақпайтын, жаман атақ тақпайтын 
ағайынның арасы неге суысып, алшақтап барады? 
Жамағайын тұрмақ, бір әке, бір шешеден тараған аға 
мен інілер неге бір-бірін көрместей болып, жатбауыр, 
тасбүйректеніп кетті? Он екі атаға толмай қыз 
алысып, қыз беріспейтін бір рудың балалары неге 
бір-біріне ғашық болып  отау құрып жүр? 
Байырғы бабалар салған сара жол, салт-дәстүр, 
ырым-жоралғы  неге көмескіленіп қалды?  
Туған-туыс, ағайын  арасындағы 
қарым-қатынас қағидасы неге бұзылды?  

Міне, бұл өзекті өртейтін, көкірегіңді 
қарыс айыратын мұң мен шер. Ағайын 
арасы туралы, алты құрлықтың ар жағында  
тұратын Америкадағы қазақ бауырымыздың 
елден жырақ  жүргенде айтқан ағайын 
туралы толғамды ойлары сананың шаңын 
бұрқ еткізді.

 «Жақсылар жақсымын деп айта алмайды,
 Жамандар жақсымын деп айқайлайды.
 Жүрген соң бауырында күнде көріп,
Таулардың биіктігі байқалмайды» деген 

ақын Есенқұл Жақыпбековтің жақсылар 
туралы өлеңін мысалға алған американдық 
қазақ «Елдің ішінде жүрген ағайынмен 
қарым-қатынасымыз дұрыс па? Солармен 
дұрыс араласып жатырмыз ба? Бұрынғылар 
ағайынмен қалай, араласқан, қазіргілер 
қалай араласып жүр?» деген сауалды 
көлденең қояды. Толғақты ой, көкейкесті 
мәселе.  Небір зобалаңдарды басынан 
кешкен бабаларымыз еш уақытта туыстығын 
үзбеген. Ағайын  бірігіп, қиындыққа 
арқаларын төсеген. Біріне-бірі демеу болған. 
Ал, қазір ше? Қағынан жеріген құландай бір-
бірімен алакөздесіп, мысық пен тышқандай 
кейіп танытып жүр. «Негізі әр нәрсенің 
қағидасы бар, сол дұрыс сақталмаса, 
сетінеген жіп сияқты тарқатылып кете 
береді. Ағайынмен  араласудың да  өзіндік 
қағидалары мен ережелері бар» дейді жат 
елдегі бауырымыз. Бабалар салып кеткен 
жүйелер жойылып барады. Біз қазір содан 
ажырап қалдық.  Сол үрдістерді насихаттап, 
жүзеге асырып отыратын салиқалы үлкендер 
де жоқ. Бірен-саран болмаса, қалғандары 
көзі ашық көкірегі ояу болса да бәтуәлі 
бата да бере алмайды. Бұл қалай десеңіз, 
бәрін кешегі кеңестік жүйеге итере салады. 
Қазіргі  ағайындар  «бармасаң, келмесең 
жат боласың» деп емес,  ағайыннан  не 
алсам деп ойланып жүреді. Тіпті, тұрмысы 
түгел, қолында дәулеті бар ағайындар 
тұрмысы төмен тума-туысынан іргесін 
алшақ салған. Дәулетіме ортақтасып қояды 

деп адамгершілікті, ағайындықты ысырып 
қойып, дүние-мүлкін қызғыштай қориды. 

– Негізі ағайындар бір-біріне көмек 
беріп, жақын тартып тұруы шарт. Қазіргі 
заманның адамдары достарымен де пайда 
үшін араласады. Ал, ағайынмен пайда үшін 
араласу – өрескел қателік. Ағайындар да 
бай-кедей, жақсы-жаман болып бөлініп 
қалған. Ол қандай болса да ол сенің 
ағайының, мейлі оның мінезі болсын, кісілігі 
шамалы болса да ол сенің туысың,– дейді 
американдық қазақ.

Ақиқат ащы шындық. Туған-туыс тұрмақ, 
бір әке, бір анадан өрбіген бірге туған ағалы-
інілілер бір-бірімен алакөз болып жүрген 
жоқ па?  Оларды бар болмысымен сыйлап 
араласу керек. Егер бір ағайынның мінезі 
жаман болса түзетуге атсалыс. Шамаң 
келмесе, не болмаса жасың кіші болса 
үлкендер арқылы жол тап. «Ой, ағайын 
жаман, ол нашар, мінезі қиын» деп сыртқа 
тебу дұрыс емес-ті. Ағайындар арасында 
бір-біріне жекіп сөйлеу, үлкендігін, мінезін 
көрсету, бауырға  күш көрсету, зекіп сөйлеу 
дұрыс емес. Қорыққанды сыйлайды деген 
қағида ол көшенің тентектерінің  қағидасы. 
Ағайынның арасында бұл қағида болмау 
керек. Дұрыс іні бола алмаған, дұрыс аға 
бола алмайды. Оны өмірдің өзі көрсетіп тұр. 
Ағайын арасында бір жас үлкен болса да, 
оны аға деп құрметтеу ләзім. Аға мен іні, 
бауырлар, туыстар, жамағайындар  сырлас-
мұңдас болу керек. Біреуінің басына іс 
түсіп, тірлігі  шешілмей жатса, айдаладағы 
көшеде жүргеннен ақыл сұрамай, ағайынға 
жүгінсең, оның да ағалық сезімі оянады. 
Бұл маған аға деп келіп отыр ғой-дейді. 
Екі ортада сыйластық артады. Негізі қазір 
інілер ағаларға бармайды, ағалар інілерден 
алшақтайды.  Әркімнің өз тірлігі бар ғой деп 
шолақ ойлайды. Содан барып ағайын арасы 
суыйды. Бір ағаң қарыз шығар, бір ағайының 
аш шығар, аралас-құраласың шамалы 
болған соң, ағайынның саған ашылып 

жағдайымыз жаман болып бара жатыр деп 
айтпайды.  Қолында бар-жоқ демей, жиі-
жиі араласып, ағайының жағдайын білудің 
де неше түрлі тәсілдері бар. Ағаң ашылып 
жағдайын айтпаса  жеңгең арқылы сыр 
тартып көр. Шамаң жетіп жатса көмегіңді 
көрсет, қаржылай бере алмасаң, жылы 
сөзіңді айт. Оның өзі үлкен демеу. Әр 
ағайынның арасында тыныш жүрмейтін 
адамдар болады. Өсек-аяң тарататын 
жеңгең, сөз ұқпайтын аға, қанша сыйласаң да, 
сыйлағаныңды білмейтін туысқандар,  ұрыса 
беретін, боқтап сөйлеуді қоймайтын, жаман 
қылығымен танылған ағайынды бөлектеп, 
жыйын-тойға шақырмау ағайынгершілік 
емес, адамгершілікке де жатпайды. Мықты 
болсаң, ақылды болсаң жаман ағайынды 
түзеуге әрекет ет. Түзелмесе жамандығын 
қоймаса, араласпай кетуге қақың жоқ. 
Себебі ол сенің ағайының. Өкінішке  орай 
адам мен адамның арасын сөз бұзады. 
Ағайынның артынан сөз айтпау керек, оған 
жете мән берген дұрыс. Қазір қыздардан 
бұрын еркектердің өзі сөз тасығыш болды. 
Біреулерді жамандау оларды екінші, үшінші 
орынға шағыстырып тастау, өзін жақсы 
көрсететіндер көбейді. Осының қасіреті 
ағайын арасына сызат түсіруде. Дос-
жаранның алдында, өзге жұрттың жанында 
ағайынды мақтап жүр. «Жақсылығын асыр, 
жамандығын жасыр» деген мұхиттың 
арғы бетінде жүрген бауырымыз: «несін 
жасырамыз, ағайынды құрметтеудің орнына 
қатынымызды құрметтейтін болдық. Әйел 
айтса бас шұлғып, бір шаруа айтсаң 
әйелмен ақылдасатын, онсыз еш нәрсе 
шеше алмайтын еркектер көп. Қайын 
жұртының қамын жасап, өз ағайындарынан 
алапеспей алшақтап кеткен  әйелжанды 
еркектерді шыққыр көзіміз көріп жүр. 
Осындай кеселдерден ағайындар бір-
бірінен алшақтап кетті. Еркек әйелден бір 
бас жоғары тұруы керек. Бұл әйелді сыйлама 
деген сөз емес. Әйеліңнің  нағашыларыңнан 

АҒАЙЫН
Тарыққанда рақым ғып, 
Сақтайтын да ағайын.
Сабыры қалмай сағынып, 
Жүретін де ағайын,
Есіне алып, елжірей,
Білетін де ағайын.
Мақтағанда мамыққа, 
Бөлейтін де ағайын,
Алаңсыз сұрап алыстан, 
Жөнейтін де ағайын.
Сылдыр сөзбен сыбырлап, 
Ерітетін де ағайын,
Ұйықтап жатқан жыланды,
Түртетін де ағайын.
Айтқаныңа қалтқысыз,
Сенетін де ағайын.
Аяқ тайса, алдымен,
Көретін де ағайын.
Маңлайдағы күніңді,
Жоқтайтын да ағайын,
Басыңдағы бағыңа.
Тоқтайтын да ағайын.
Жаяу жүріп аттыға.
Ұқсайтын да ағайын,
Адал айтқан ақылды,
Ұқпайтын да ағайын.
Адасқанда аттарын,
Беретін де ағайын,
Кем-кетікті көл қылып,
Теретін де ағайын.
Туысқансып түрлі істі,
Білетін де ағайын,
Қылға тізіп қимылды,
Күлетін де ағайын.
Жолы болып жортқанда, 
Еретін де ағайын,
Еріксіз ұстап қолыңнан,
Беретін де ағайын.
Жан қысылса, жатырқап, 
Үркетін де ағайын,
Көлгірсініп көз жасын,
Сүртетін де ағайын.
Толып жатыр түрлі сөз, 
қайсы бірін жазайын?!
Әуел баста аңдамай ,
Тартып жүрме сазайын!
Түсінсе түйткіл сөзімді, 
Улы тілмен шағайын.
Өскен ордам жамандап, 
жақсыны қайдан табайын.
Өкпелерге орын жоқ, 
Қараңғы еді маңайым,
Өлмеген құл көреді-ау,
Өзгерістің талайын.

МАШҺҮР ЖҮСІП КӨПЕЕВ

да сенің  ағайының жақын. Ол сенің сүйегің, 
қаның» дейді. Өте орынды айтылған сын. 
Ағайынды бауырларды, тума-туысты 
алыстататын да, жақындататын да – әйел. 
Еркек адуынды болса, әйел өз орнын 
біледі. Тұрмысты дүниемен өлшейтін 
жандар бар. Несін жасырамыз, қазір 
қаралы үйде  тек тума-туыстар, ағайындар 
ғана шоғыраланатын болды. Көрші-көлең  
болмаса, ағайындардың өзі топырақ 
сала салып, шаруаларымыз бар еді деп, 
асығыс-үсігіс аттанып бара жатады. Аяқ 
суытып, артын күтіп, қаралы үйге басу 
айтып, жол сілтеп жатқандары шамалы. 
Одан қалса, той-томалақ жасаса, тұрмысы 
төмен ағайындарын тойға шақырмай, 
шақырса да қызмет жасатып шапқылатып 
қоямыз. Бұл да қате пікір. Оларға арнайы 
дастархан жайып, төрге оздыр. Тойға келген 
қонақтарға мынау менің ағайындарым деп 
таныстырып алдымен сөз бер, құрмет 
көрсет. Сонда өзгелер де құрметтейді.  
Бауырларыңа, ағайындарыңа жиі-жиі 
хабарласып тұр. Туыстықтың сабағын 
үзбе. Оларға деген жылы сөзіңді аяма. 
Жылы сөз жүректегі махаббатты оятады. 
Бала-шағаңа, бауырларға хабарласып, 
барып-келіп тұруды өсиет ет! Бала соны 
көріп өсуі керек. Бұл ең негізгі мәселе. Осы 
тәлім-тәрбиені көріп өскен балалар да 
бауырмал, туысшыл, көпшіл болып өседі.  
Жатбауырлық, жәдігөйлік жақсылыққа 
апармайды. Қазір қала тұрмақ ауылдағы 
ағайындардың араласуы сиреген. Тіпті бір 
рудан тарағандар бір-бірімен қыз алысуға 
көшкен. Бұл ата-тектегі қанның бұзылуына 
жол ашуда. Ойлан, ағайын! Сөзімді 
М.Ж.Көпеевтің өлеңімен түйіндеуді жөн 
көрдім.

Айтақын МҰХАМАДИ


